
      బేరాల పెద్దని • పేరుజెందిన నేమి | మినపగారెలు పెక్కు • మ్రింగనేమి

      భామామణుల కాట  • పాటఁ జెప్పిననేమి | యలర గోవర్ధనుం • డైననేమి



తే.గీ. కానఁబడనేమి తిక్కనా • గంగలోన | ముణుగగా నేమి విసువక • పొలము దున్ని

     బ్రతుకఁగా నేమి జ్ఞానప్ర• భావలలిత | కలితకవిత బుధస్తోత్ర • కారణంబు.






———♦ ఆ ధు ని క క వి స్మ ర ణ ము  ♦———






ఉ.  ఇప్పటి పండితో త్తముల • నెందఱి నే గణియింపనేర్తు  నీ

     చెప్పిన గ్రంథమంత మఱి • చెప్పినఁ జాలదు తద్గుణావళుల్

     కుప్పలు నానమస్కృతులు కోటులు వారి కొనర్చి యీకృతిన్ 

     దప్పులు గల్గునేని కని • తద్దయు ప్రేమ క్షమింపగోరెదఁన్ 



ఉ.  ఈశ్వరభక్తి యుక్తుని క్షితీశ్వరమాన్యుఁ  బరోపకారితా

     శాశ్వతకీ ర్తిఁ గామముఖ • శత్రువిజేత వివేకవర్ధనా

     ర్ధశ్వసనోపయోగమతి • రాయబహద్దరుకందుకూరి వీ

     రేశ్వరు మంత్రిపుంగవుఁ గవీంద్రు మదిం  గొనియాడఁ జెల్లదే.






———♦ కు క వి వం ద న ము  ♦———






సీ.  అక్షరంబులరూపు • లవి మార్చెబోయంచు | పలువిధంబులఁ జాటి • పలుకుచుంద్రు

     రాయంచు నిక బండి • రాయంచు మ ఱుభయ | రాయంచు జగడాలు • సేయుచుంద్రు,

     సాధుత్వసంస్కార • సరణిఁ బ్రత్యేక మ | తావలంబులము మే • మనుచునుంద్రు

     శబ్దరత్నాకర • స్థములైన పదములే | పదములంచును సారె • పలుకుచుంద్రు



తే.గీ. వళులఁ బ్రాసంబులను గట్టి వార మేమ | యప్పకవి యొప్పఁడని చాల • జెప్పుకొంద్రు 

      అర్థసందర్భము లెఱుంగ • కాడికొండ్రు | నలుసుగెలకు కవులకు దం•డంబులిడెద.



వ.   అని యిట్లు శిష్టాచారసంప్రదాయానుసారినై నిరంతరక్షేమార్థినై యిష్టదేవతావందనం

     బాచరించి మఱియు






కృతి ప్రభావము









———♦ శ్రీ దేవీ స్తవము.  ♦———






శా. శ్రీ దామోదరబాలు దుగ్ధనిధివీచీడోలికం జారుశో 

    భాదీవ్యద్వటపత్రచిత్రపటమున్ • బైవైచి పండింపఁ దా

    బాదాబ్జంబు కరాబ్జమం దిడి ముఖాబ్జన్యస్తముం జేయ జో

    జో దూదూ యని చిచ్చిఁగొట్టెడి జగ • త్స్తోమాంబ సేవించెదన్.

		 ఈ పేజీలో చివరి మార్పు 22 మార్చి 2022న 04:09కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

